Әкиятләр иленә сәяхәт

(Г.Тукайга багышланган кичә)
Гөлнара КОСТЮНИНА, Ләйсән ШӘЙДУЛЛИНА,
Казандагы 9 нчы урта мәктәпнең татар теле һәм әдәбияты укытучылары
Кичә башлангыч сыйныф укучылары белән үткәрелә.

Залның түрендә Г.Тукай портреты, ул чәчәкләр, гөлләр белән бизәлгән. Сәхнәдә «Бишек җыры» көе яңгырый. Бер укучы, кулына курчак тотып, сәхнәгә чыга һәм, бала йоклаткан хәрәкәтләр ясап, шигырь сөйли. Шигырен сөйләп бетергәч, укучы кереп китә, 2 алып баручы (алга таба: а.б.) чыга.

1 нче а.б. Менә шулай безнең Тукай абыебыз әнисенең бишек җырларын тыңлап үсә, авыл халкыннан төрле әкиятләр ишетеп, үзе дә балалар өчен бик күп шигырьләр, әкиятләр яза.

(Экранда Г.Тукай портреты, Тукайның туган авылы. Презентация табигать күренешләре белән үрелеп бара.)
2 нче а.б. Язгы көннәрнең берсендә Арча районының Кушлавыч авылында Г.Тукай дөньяга килә. Ул бик яшьли ятим кала, ач, ялангач яши. Салкын тидереп, бик иртә җитди авырый башлый. Ул кешеләрне, балаларны hәм тормышны яраткан.

1 нче а.б. Бүген Тукай абыебызның туган көне (26 апрель). Без бөек шагыйрьнең балаларга язган әкиятләренә сәяхәт кыларбыз.

(Әтәч кычкыра, бер малай сәхнәгә чыга һәм экрандагы гаилә рәсеменә күрсәтә-күрсәтә «Безнең гаилә» шигырен сөйли. Ул кереп китә. Сәхнәгә «кәҗә» ияртеп икенче укучы (Гали) чыга.)
Гали. Әни, мин кәҗәне ашатып алыйм әле. (Малай, кәрзингә үлән салып, ишек алдында торган «кәҗә» янына килә.)
Гали. Кәҗәкәем, әйдә әле мин сине үлән белән сыйлыйм. Мә, аша!
(Гали «Гали белән кәҗә» шигырен сөйли.)
(Сәхнәгә «эт» белән ике малай (Марат, Илдар) чыга. Марат «Кызыклы шәкерт» шигырен сөйли.)
Марат. Гали, әйдә безнең белән балык тотарга, су да коенып алырбыз. Көн бит бик эссе.
(Китәләр. Экранда күл буе. Сәхнәгә «үрдәкләр» чыга. «Үрдәкләр» дигән биюле җыр башкарыла. Биюле җыр тәмамлангач, үрдәкләр китә, сәхнәгә Марат белән Гали чыга, кулларына кармак һәм чиләк тотканнар. Балык тоткан кыяфәт ясап утыралар.)

(Экранда «Су анасы» әкияте күрсәтелә.)
Илдар. Ярар, малайлар, Су анасын да күрдек, балык та тотык, кайтык булмаса өйгә.

(Кайтышлый күбәләкләр күрәләр. Сәхнәгә Настя белән Лиана чыга һәм «Бала белән күбәләк» шигырен рольләргә бүлеп сөйлиләр.)
Гали (колагыннан наушникларын алып, Илдарга бирә). Тыңла әле, нинди шәп көй.
(Малайлар көйне тыңлый-тыңлый кереп китә, сәхнәгә Илина чыга һәм «Әпипә» җырын башкара. Җыр тәмамлангач, малайлар кире сәхнәгә чыгалар, музыка куела һәм «Шүрәле» пәйда була)

Шүрәле. Сез Былтырның оныклары түгелме соң? 
Малайлар (бергә). Әйе, без аның оныклары.

Шүрәле. Сезнең бабагыз минем бабамның бармагын кыстырып калдырган, сез дә аңа ошагансыздыр әле?

Гали. Әйе, әйе, әни: «Сез бигрәк тә бабагызга ошагансыз», – дип әйтә.
Шүрәле. Әйдәгез, кети-кети уйнап алабыз. (Шаярышып, сәхнәдән югалалар.)
(Сәхнәгә, «Кызыл калфак» булып киенеп, Ләйсән чыга, «Җиләк җыям, как коям» җырын башкара. Җыр тәмамлангач, сәхнәдә малайлар пәйда була.)
Марат. Карагыз әле, малайлар, нинди кыю кыз: шүрәлеләр, бүреләр булган урманда курыкмыйча берүзе йөри.

Илдар. Кызыл калфак, син кая барасың?

Кызыл калфак. Әбиемә тәмле-тәмле күмәчләр алып барам. Грипп вакыты бит, әбием авырып киткән.

Марат. Без сине әбиеңә кадәр озатып куярбыз.
(Сәхнәгә «куяннар» чыга. Бер укучы «Бичара куян» шигырен сөйли. Куяннар кереп китә, сәхнәгә «бүреләр» чыга, учак тирәли утырышалар, казанда ботка пешерәләр. Кызыл калфак белән малайлар, куркышып, бер читтә күзәтеп торалар.)
Бүреләр (бергә).
Кара урман эчләрендә,

Үсми матур чәчәкләр.

Аксак, туксак ач бүреләр,

Көтеп ята кәҗәләр, сарыклар.

(Күккә карап улыйлар.)

Бүреләр (бергә).
Кара урман, кара урман,

Булдың безгә син куыш.

Тамаклар ач, корсак та буш.

Җибәр безгә күп ризык.

(Аланга «кәҗә» белән «сарык» килеп керәләр. Бүреләр башта гаҗәпләнәләр, аннан соң куаналар, кәҗә белән сарыкны әйләндереп алалар.)

Беренче бүре.
Менә ничек ит таптык боткабызга,

Ашыйбыз бу икәвен тотабыз да.

Кәҗә белән сарык.
Бездә ит күп.

Ул ит белән булырбыз һәркайсыбыз тук.

Кәҗә (куркып сарыкка эндәшә).
Ни карыйсың? Тиз бул әле, тиз бул сарык.

Капчыктагы бүре башын китер алып.

(Калтыранып, капчыктан бүре башын алалар. Бүреләр куркып артка чигенәләр. Кәҗә батырая, башын чөеп гайрәтләнә.)
Кәҗә.

Ми-ки-ки, ми-ки-ки.

Капчыкта бүре башы бит унике.

Аһ, уңмаган надан сарык, юләр сарык.

Моннан зуррак бүре башын китер табып!

(Бүреләр, бергә җыелып, болардан ничек качу турында сөйләшәләр. Берсе куркудан улап та җибәрә.)

Карт бүре.

Мин тиз генә суга барыйм,

Суы бик аз, ботка көяр димен.

(Чиләк алып суга китә. Башка бүреләр учак тирәли утыралар, җырлыйлар.)

Бүреләр.

Кәҗә, сарык, кәҗә, сарык.

Ни кирәк соң боларга?

Ботка пешә дип торганда,

Чыгып кач, ди урманга.

Кәҗә белән сарык.

Ач бүреләр, ач бүреләр,
Без курыкмыйбыз.
Аларның газиз башларын,
Без капчыкта саклыйбыз.

(Бүреләр тагын да курка төшәләр.)

Икенче бүре. Кая әле, мин карт бүрене эзләп кайтыйм. (Чыгып китә.)
Башка бүреләр. Без дә эзләшик. (Чыгып китәләр.)
Кәҗә белән сарык.

Барысы да китеп бетте.

Димәк, безнең хәйлә,

Барысын җиңде.

(Ботка ашарга утыралар. Шул вакыт качкан җирләреннән Кызыл калфак белән малайлар чыга).
Марат. Исәнмесез, кәҗә белән сарык.

Кәҗә. Исәнмесез, малайлар.

Сарык. Исәнме, Кызыл калфак.

Кәҗә. Рәхим итегез, утырышыгыз. Ботка белән сыйланыгыз.

Сарык. Урманда курыкмыйча нишләп йөрисез?
Гали. Без балык тотарга килгән идек. Менә Кызыл калфакны очраттык та аны әбисенә озата барабыз. Урманда бүреләр, шүрәлеләр бик күп бит. 
Кәҗә. Без бүреләрдән курыкмыйбыз. Әйдәгез, Кызыл калфакны без озатыйк. 
Илдар. Бик әйбәт булыр иде, безнең бит әле дәресләребезне әзерлисебез бар.

Сарык. Ярар, без киттек. Сез мәктәптә «4»ле, «5»ле билгеләренә генә укыгыз, әти-әниләрегезне тыңлагыз.

Гали. Бик зур рәхмәт!

(Барысы да китә. Сәхнәгә Камилә  чыга һәм «Эш беткәч уйнарга ярый», «Туган авыл» шигырьләрен сөйли. Сәхнәгә барлык уйнаучылар чыга һәм «Тукай абый» дигән җыр (З.Туфайлова сүзләре, М.Шәмсетдинов көе) башкарыла, кичә шуның белән тәмамлана.)
Укытучы. Менә балалар, без сезнең белән Г.Тукайның бик күп кенә әкиятләрен искә төшердек. Ә хәзер, әйдәгез әле, тамашачылар белән дә уйнап алыйк.
1. Экранда әкиятләргә ясалган иллюстрацияләр чыга: Су анасы, Шүрәле, Кәҗә белән Сарык, Шалкан, Бала белән күбәләк. 
Бирем: Кайсы әкиятнең артык булуын билгеләргә.

2. Сорауларга җавап бирү.

а) «Туган тел» шигыренең авторы кем?
ә) Капчыкта бүре башы ничә булган?

б) Гали кемгә чирәм биргән?

в) Кайсы әкияттәге герой чәчен тарарга яраткан?

г) «Шар яра, ди, бар урманны җыеп, Кысканга былтыр кычкыра быел». Бу өзек кайсы әкияттән?
д) Г.Тукайның кайсы шигыре гимн булып яңгырый?
(Җиңүчеләргә бүләкләр бирелә.)
